
1.366 hitz
Hogeita bost urte dira 'Tasio' filma estreinatu zela. Lan horren garrantzia azpimarratzeko, erakusketa zabaldu dute Lizarran, eta parte hartu zuen taldea elkartu da bertan.

«Askatasun anonimoa»

Alberto Barandiaran - Lizarra 
Tasio Patxi Bisquerten ondoan eseri zen Lizarrako zineman. Montxo Armendariz harantzago zegoen. Ikazkina urduri omen zegoen aktorearen ondoan eta, argiak itzali eta filmean «Tasio!» oihukatu zutenean aurreneko aldiz, negarrez hasi omen zen. Isileko ehiztari harroa, guardia zibilei edo Urbasako basoak zaintzen zituzten Diputazioko langileei izkin egiten ohituta zegoen pilotari trebea, negarrez hasi zen. Proiekzio osoa horrela eman omen zuen. Amaitu zenean, Bisquertek berak galdetu zion, zer iruditu zitzaion. «Motza! Ez duzue erdia ere kontatu!», erantzun zuen. 

Hori da Montxo Armendarizen filmaren balio nagusia, gizon baten erretratu ohiko batetik argazki unibertsala atera zuela. «Heroi anomimo» deitu zuen zuzendariak berak atzo Lizarran Anastasio Otxoaren bizimodua famatu zuen filmaren 25. urteurreneko ospakizunen inaugurazio ekitaldian. «Horixe baitzen Tasio, sinisten dutena defenditzen ikasi duten gizaseme horietako bat». 

Arrazoi zuen Patxi Bisquertek. Gutxi izango direla hogeita bost urte beteta ere ekitaldi sorta merezi duten filmak. Tasio berezia izan zen, hala ere. Zinemagile baten bataioa izan zen, alde batetik. Eta Montxo Armendariz, lehen ahaleginagatik eta ondoren egin dituen filmen kalitateagatik, gaur egungo zinema zuzendaririk interesgarrienetakoa da. Tasio filmak zinema egiteko modua baldintzatu zion galdetu zioten atzo. «Ez, nik ez nuen aldez aurretik erabakita nola egin nahi nuen zinema. Egin ahala, estiloa aurkitzen duzu ordea, norbere ahotsa deitzen duten hori bidera ateratzen zaizu. Ez, Tasio izan zen nire lehen filma, eta ez nekienez zinema egiten jarraituko nuen edo ez, lasai nengoen». 

Zinema zuzendari baten lehen lana izateaz gain, Tasio Euskal Herriko landa giroaren deskubrimendua izan zen askorentzat. «Izena ez dut esango, baina filma estreinatu aurreko emanaldi pribatu batean», azaldu zuen Elias Kerejeta ekoizleak, «oso pertsona ezagun batek esan zidan filma ez zuela Madrildik behera inork ikusiko. Zorionez, oker zegoen». 
«Independentea zen» 

Tasio pertsonaiaren istorioa aski ezaguna da. Bizitza osoa Urbasa inguruan eman duen ikazkin bati buruzko dokumentala da ia. Armendarizek Xabi Otero argazkilariaren bidez ezagutu zuen Anastasio Otxoa, eta haren bizitza filosofiarekin harrituta geratu zen. «Independente sentitzen zen, besteentzako lan egitea esklabotza bezala ikusten zuen. Beti esaten zuen naturak bizitzeko aski ematen zuela, eta oso harro zegoen etxekoei inoiz ez zitzaielako mokadu bat falta izan». 

Proiektua buruan zuela, ekoizle bila hasi zen. Ez zen erraza izan, harik eta Kerejeta aurkitu zuen arte. Ekoizlea proiektuaren arima da. Berak ziurtatu zion babesa Armendarizi, eta berak markatu zuen filmaren norabidea, gidoian funtsezko aldaketak eragin arte. «Asko eztabaidatzen genuen, baina beti iruditu zait filmatzea bera talde lana dela», dio. 

Bestela, Tasio-k ez zuen aurrera egingo. «Azken finean, ezohiko filma zen», azaldu du Armendarizek. «Ez zegoen aktore ezagunik, Urbasako ingurua ere ez omen zen oso erakargarria, desagertzear zen mundu bat zen. Ez nuen aurkitzen interesa zuen inor, baina lagun batek esan zidan: 'Joan hadi Elias ikustera, bera, hi bezala, jota zegok eta'. Hitz egin nuen berarekin, proiektua gustatu zitzaion, eta horrela lortu nuen filmerako babesa». 

Kerejetak jarritako profesional handien laguntzarekin, 1984ko udaberrian filmatzen hasi ziren. Armendarizek errealitatea irudikatu nahi zuen, errealismotik urrun, baina sinesgarritasuna, oroz gain. Txapela kendu zien protagonistei, nahiz eta herrian, garai hartan, gizon guztiek eramaten zuten, «inoiz txapela jantzi ez duen bati txapela janztea eragabea delako», eta borroka izan zuen argazki zuzendariarekin, Jose Luis Alkainekin. «Nik esan nion argi naturala nahi nuela, baina eraikia, hau da, errealitatea irudikatuko zuena. Ez nuen naturalismoa nahi, jendea itzalen artean. Alkain argi gogorra, errealistarekin filmatzen hasi zen, eta esan nion ez zitzaidala gustatzen. Kerejetarekin hitz egin zuen berarekin, eta estiloa aldatu zuen, nik nahi nuena lortu genuen arte». 

Aktore profesionalak eta inguruko herrietako lagunen parte- hartzea tartekatu ziren, baina hori ez zen oztopo izan. Filmak izan zuen zailtasun handiena pertsonaiaren bizitza kontatzea izan zela esan izan du Armendarizek, «narratiba klasikoari» muzin egin nahi izan baitzion. «Ez nuen ohiko kontakizunaren egitura hori bilatzen: planteamendua, erdigunea, amaiera. Nik pertsonaiari gertatzen zitzaiona jarri nuen oinarrian: atmosfera, giroa». Horretarako, hiru garaitako hiru Tasio agertzen dira filmean. Eta haien arteko saltoak ziurtatzearren, elipsiak erabili zituen zuzendariak, hau da, haurtzaroko uztail jokotik, gaztaroko tirabireetara; eta hortik, helduaroko ehiza, edo naturarekiko lotura erabatekoa. 
Zilarrezko Maskorra 
Tasio danbatekoa izan zen. Donostiako Zinemaldiko Zilarrezko Maskorra lortzeaz gain, euskal film batek inoiz izandako arrakastarik handiena eskuratu zuen. Eusko Jaurlaritzaren eta EITBren laguntza izan zuen, baina ez Nafarroako Gobernuarena, Elias Kerejetak atzo Lizarran gogoratu zuen bezala. «Ez dut filma berriro ikusi», ziurtatu zuen. «Ez ditut filmak inoiz berriro ikusten». 

Filmatutako irudi asko, azkenean, ez ziren pelikulan agertu. Hori guztia datorren urtean berreskuratuko da, Nafarroako Zinema Institutua prestatzen ari den liburu eta DVDaren bidez. Atzo, argazki eta dokumentu ugari jarri zituzten Lizarrako Frai Diego kultur etxean. Eta, gaur bertan, herri bazkaria izango da Bakedano herrian, 1984ko udaberrian kameraren atzean ibili ziren guztien omenez. 

Anastasio Otxoa ez da egongo. Filma amaitu eta bost urtera hil zen. Ezagutu zutenek diote bere bizitzari buruz hamaika aldiz galdetu ziotela, eta beti erantzun zuela. Baina oroitzapenak moldatu egin zituela nolabait. Filmaren gidoiarekin nahasten zituela azkenean. Filma gutxi iruditu baitzitzaion. 

Patxi Biskert - Aktorea 

«Hogeita bost urte pasatu eta gero ere, filma oraindik fresko dago»

Alberto Barandiaran - Lizarra 
Patxi Bisquert aktoreak (Zizurkil, 1952), behin baino gehiagotan lan egin du Montxo Armendarizekin, eta azken aldia Silencio roto filmean, 2001. urtean. Tasio filmeko protagonista nagusiak aspaldi ikusi gabeak zituen, hala ere, Amaia Lasa edo Jose Maria Asin beste protagonistak. Urbasa inguruan pasatutako uneak jasotzen dituzten argazkien artean, Armendarizen filmaren arrakasta ez zuela espero nabarmendu zuen atzo aktoreak. «Gu denok ustekabean harrapatu gintuen erabat». 
Zer oroitzapen dituzu gaur, hainbeste argazki eta lagunen artean? 

Oso onak. Filma egin genuen momentu haietan ere ondo pasatu genuen hemen, herriko jendearen bultzada izugarria izan genuelako. Baina gutako inork ez genuen uste horrenbesteko arrakasta izango zuenik, pertsona arrunt baten istorioa zelako, ez zelako zinemetara joaten ohi diren istorio horietako bat. 

Beharbada, horregatik izan zuen horrenbesteko arrakasta? 
Beharbada. Beste motibo bat ere badago. Tasiok, pertsona arrunt horrek, bi balio irudikatzen ditu: askatasunaren balioa, alde batetik, eta nekazaritza munduarekin lotutako balio horiek, bestetik. Nahiz hirikoa izan, edo landa ingurukoa ez izan, denak sentitzen gara identifikatuta askatasun ase horrekin, eta nahiz eta hirian jaioak izan, denok daramagu larruazalean nekazari bat. Lotura hori da, nik uste. 
Gainera, mundu hori desagertzen ari zen, industrializazioaren ondorioz. 
Beharbada, alderantziz gertatzen ari zen orduan, 80ko hamarkada horretan Euskal Herri osoan birmoldatze industrial gogorra gertatzen ari zelako. Orduan eraitsi ziren labe garaiak eta industria astun gehienak. Baina ikazkinaren filosofia hark bazuen bere indarra jendea erakartzeko, askatasunaren eta nekazaritza giroko kantu bat zelako. Eta hogeita bost urte pasatu eta gero ere, gaur egun oraindik ere gauza horiek indarrean daude, eta filma freskoa da. Norbaitek filma lehen aldiz ikusi eta berehala bere burua identifikatuta ikusten du, denok daramagulako hori gure baitan. 
Nola iritsi zinen protagonista izatera? 
Segoviako ihesa, Albaniako konkista eta Akelarre eginak nituen lehenago. Hau izan zen nire lehen lan garrantzitsua, protagonista izan bainintzen. 
Zure karrerako lan garrantzitsuena da, ezta? 
Nik berrogei bat film egin ditut, eta horietatik dozena erdi bat gustatzen zaizkit, beste guztiak erre egingo nituzke. Dozena erdi horietan Tasio dago, edo Albaniako konkista. Tasio-k emaitza onak izan zituen, jendeari gustatu zitzaion. Albaniako konkista-k ez zuen Tasio-ren arrakasta izan, baina niretzat izugarri film ona da. Besteak erre egingo nituzke, baina produktorea ez naizenez, ezin ditut erre. 
Filmatzen aritu zinetenean, herrietako jendearekin filmatu zenuten askotan. Zuentzata, errazagoa ala zailagoa izan zen? 
Jendearen parte-hartzeak gauzak errazten ditu, eta, kasu honetan, bultzada oso handia izan zen. Hori oso garrantzitsua da. Ni orain Galizian bizi naiz, eta han egin dut film bat oraintsu, laster estreinatuko da. Eta herrixketara joaten zarenean, bertako jendeak, normalean, bultzatu egiten zaitu, haientzat gauza garrantzitsua delako. Dena eskaintzen dizute, etxea... dena. Eta hori inoiz ez da traba izaten. 
Arrakastak harritu egin zintuela esan duzu. Une hartan, ulertu egin zenuten zergatik zen? 
Gauza bat esango dizut, Donostiako Zinemaldian ginela, filma aurkeztekotan, prentsarentzako emanaldi bat antolatuta zegoen goizean. Gu hotelean ginen, eta emanaldia amaituta, hara joan behar genuen, prentsaurrekora. Baina kazetariak zuzenean etorri ziren hotelera, filma amaitu eta berehala. Bi gogoan ditut; bat, argentinarra eta bestea, mexikarra. Ezin izan zuten itxaron, guregana etorri ziren ea zer esaten genien, harrituta geratu zirelako filmarekin. Horrek eman zidan filmaren neurria.
Euskal zinemako filmik garrantzitsuenetakoa da, ezta? 
Arrakasta handiena izan duena, behintzat, bai. Nik ez dut gogoratzen 25 urte egin eta horrelako omenaldia merezi izan duen filmik. 
